Монгол Улсын Их Хурлын 2011 оны намрын ээлжит чуулганы Нийгмийн бодлого, боловсрол, соёл, шинжлэх ухааны  байнгын хорооны 10 дугаар сарын 19-ны өдөр (Лхагва)-ийн хуралдаан 10 цаг 40 минутад Төрийн ордны “В” танхимд эхлэв. 

Улсын Их Хурлын гишүүн Д.Арвин ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 18 гишүүнээс 14 гишүүн ирж, 77.4 хувийн ирцтэй байв. 


Чөлөөтэй: Д.Очирбат, С.Бямбацогт, Л.Гүндалай, Ц.Дашдорж, Ч.Улаан;

Өвчтэй: Ч.Улаан, Ө.Энхтүвшин;


Тасалсан: Ц.Даваасүрэн;

Нэг. Цэргийн албан хаагчийн тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төсөл (Улсын Их Хурлын гишүүн Д.Ганхуяг нарын өргөн мэдүүлсэн) (хэлэлцэх эсэх)

Хэлэлцэж буй асуудалтай холбогдуулан Нийгмийн хамгаалал, хөдөлмөрийн яамны дэд сайд Д.Нямхүү, Нийгмийн хамгаалал, хөдөлмөрийн яамны Стратеги, төлөвлөлтийн газрын дарга Н.Аюуш, Улсын Их Хурлын Тамгын газрын зөвлөх М.Элбэгдорж, Улсын Их Хурлын Нийгмийн бодлого, боловсрол, соёл, шинжлэх ухааны байнгын хорооны зөвлөх Л.Лхагвасүрэн, референт Р.Болормаа, П.Тогоо нарын бүрэлдэхүүнтэй ажлын хэсэг байлцав. 

Төсөл санаачлагчийн илтгэлийг Улсын Их Хурлын гишүүн Д.Ганхуяг танилцуулав. 

Төсөл санаачлагчийн илтгэлтэй холбогдуулан Улсын Их Хурлын гишүүн Ц.Дашдорж, С.Бямбацогт, Х.Бадамсүрэн, А.Тлейхан нарын асуусан асуултад Улсын Их Хурлын гишүүн Д.Ганхуяг, Нийгмийн хамгаалал, хөдөлмөрийн яамны дэд сайд Д.Нямхүү, Нийгмийн хамгаалал, хөдөлмөрийн яамны Стратеги, төлөвлөлтийн газрын дарга Н.Аюуш нар хариулж, тайлбар хийв. 
Д.Арвин: - “Цэргийн албан хаагчийн тэтгэвэр, тэтгэмжийн тухай хуульд нэмэлт, өөрчлөлт оруулах тухай” хуулийн төслийг төслийг Улсын Их Хурлын чуулганы нэгдсэн хуралдаанд оруулж хэлэлцүүлэх нь зүйтэй гэсэн саналыг дэмжиж байгаа гишүүд гараа өргөнө үү. 

Зөвшөөрсөн: 
10

Татгалзсан:

4

Бүгд: 


14

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн С.Эрдэнэ  Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 11 цаг 20 минутад өндөрлөв.

Тэмдэглэлтэй танилцсан: 


НИЙГМИЙН БОДЛОГО, БОЛОВСРОЛ,

СОЁЛ, ШИНЖЛЭХ УХААНЫ БАЙНГЫН 

ХОРООНЫ ДАРГА







Д.ОЧИРБАТ

Тэмдэглэл хөтөлсөн: 


ХУРАЛДААНЫ ТЭМДЭГЛЭЛ 


ХӨТЛӨГЧ








Ц.АЛТАН-ОД

МОНГОЛ УЛСЫН ИХ ХУРЛЫН

2011 ОНЫ НАМРЫН ЭЭЛЖИТ ЧУУЛГАНЫ НИЙГМИЙН БОДЛОГО, БОЛОВСРОЛ, СОЁЛ, ШИНЖЛЭХ УХААНЫ БАЙНГЫН ХОРООНЫ 10 ДУГААР САРЫН 19-НЫ ӨДӨР (ЛХАГВА ГАРИГ)-ИЙН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ

Хуралдаан 10 цаг 40 минутад эхлэв.


Д.Арвин: - Энэ өдрийн Байнгын хорооны хуралд ирвэл зохих 18 хүнээс ирсэн 10. Ирц 55.5 хувьтай байна. Ингээд Байнгын хорооны хурлын ажиллагаа нээснийг мэдэгдье. 

Хэлэлцэх асуудал, Цэргийн албан хаагчийн тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төсөл, Улсын Их Хурлын гишүүн Д.Ганхуяг, Баярсайхан, Д.Тэрбишдагва, С.Эрдэнэ, Батбаяр нарын өргөн мэдүүлсэн ийм хуулийн төсөл байна. Хэлэлцэх асуудалтай холбогдуулж өөр саналтай гишүүд байна уу. Байхгүй юу. Хэлэлцэх асуудлаа батлах уу. 

Хэлэлцэх асуудалдаа оръё. Ажлын хэсэг. Д.Нямхүү дэд сайд ирсэн байна. Төсөл санаачлагчийн илтгэлийг өмнөх хуралдаанд танилцуулсан байгаа. Засгийн газрын саналыг хэн танилцуулах юм. Д.Ганхуяг гишүүн танилцуулах юм уу? Засгийн газрын саналыг Д.Ганхуяг гишүүн танилцуулна. 

Д.Ганхуяг: - Нийгмийн бодлогын байнгын хорооны гишүүдийн амрыг ирье. Энэ цэргийн албан хаагчийн тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төслийг санаачлаад тэгээд сарын хугацаанд Засгийн газраас санал ирүүлэх ёстой боловч амжаагүй байсан. Зүгээр яах вэ шалтгааныг бол хүндэтгэж үзэж байгаа. 

Өнгөрсөн 10 сарын 05-ны өдрийн хуралдаанаар Засгийн газар энэ хуулийн төслийг хэлэлцээд ийм санал ирүүлсэн байна л даа. 1995 оноос өмнө цэргийн албан хаагчийн тэтгэвэр тогтоолгосон иргэнд нэг удаагийн тусламж олгох. Тэгээд 1995 оноос өмнөхийг. Тийм учраас 2008 онд олгосон тул дахин энийг дэмжих боломжгүй байна гэсэн саналыг. Гэхдээ бидний өргөн барьсан хуулийн төсөл бол 1995 оноос өмнөх биш 2000 оноос өмнө цэргийн албанаас тэтгэвэрт гарсан цэргийн албан хаагчид нэг удаагийн тэтгэвэр, тэтгэмж олгох тухай ийм хуулийн төсөл байсан. Тэгэхээр 1995-аас 2000 оны хоорондох нь бол угаасаа үлдчихсэн. Энэ байдлыг мэдэж байсан. 2007 онд Улсын Их Хурлаас бас санаачилж, 1995 оноос өмнөх албан хаагчийн тэтгэвэр тогтоолгосон иргэнд нэг удаагийн буцалтгүй тусламж олгож байсан юм. Тэгэхээр энэ Засгийн өгсөн санал нь бол бидний өргөн барьсан хуулийн төсөлтэй уялдаагүй санал байна гэж ингэж хэлэх байна. 

Тэрнээс хойш бас Нийгмийн хамгаалал, хөдөлмөрийн яамнаас, Т.Ганди сайдаас тодруулга хүссэн. Гэтэл 2000 оноос өмнө тэтгэвэр тогтоолгоод тэгээд нэг удаагийн тэтгэмж авах бололцоотой иргэдийн судалгаа гаргаж ирүүлнэ үү гэхээр энэ мэдээлэл нь бас их оновчтой бус ийм мэдээлэл ирсэн байгаа. Тэгээд 1995 оноос 2000 оны хоорондох тэтгэвэрт гарсан энэ иргэд нь хоцорчихоод байгаа. Нэг удаагийн буцалтгүй тусламж авах. Нэлээн олон иргэн байдаг. Нийтдээ 5 мянга гаруй иргэн байгаа. Тийм учраас голцуу энд оролцсон, хуулийн төслийг санаачлахад оролцсон гишүүд, Нийгмийн бодлогын байнгын хорооны гишүүд байгаа. Дээр нь хуулийн төслийн санаачилсан хугацаа, зорилго оновчтой учраас энэ хуулийн төслийг хэлэлцэж дэмжиж өгөөчээ гэж ингэж хүсэх байна. 

Д.Арвин: - Асуух асуулттай гишүүд байна уу? Хууль санаачлагчаас. За Ц.Дашдорж гишүүн. 

Ц.Дашдорж: - Тэгэхээр 1995-2000 оны хоорондох асуудал дээр л асуудал ярьж байна гэж би ойлголоо шүү дээ. Би таны тайлбараас. 1995 оноос өмнө тэтгэвэр тогтоолгосон улсуудын тэтгэврийн хэмжээ бол бага байгаа. Ахлах офицерүүдийн түвшинд 300 мянга гэсэн нэг тоо байдаг. Энэ дээр дунджаар зуун далан хэд гэж гарч ирсэн байж байгаа. Тэрнээс хойшхи нь бол 600 гаруй гараад явчихсан байж байгаа. Тэтгэвэр. Тийм байх аа. Тэгэхээр чинь энэ хоёрын хоорондын зөрүү их байгаад байгаа юм. 1995 оноос өмнөх улсуудад 1 сая төгрөг олгосон гэж яриад байгаа болохоос биш энэ нь бол яг үнэнийг хэлэхэд тэтгэврийн зөрүү 3 сарын тэтгэврийн зөрүүний мөнгийг нь л олгосон байгаа байхгүй юу даа. Тэгэхээр би юу гэж бодоод байна вэ гэхээр 1995 оноос өмнөхийг энэнээс хасах юм бол ямар утга алга. Нэг. 


Хоёрдугаарт нь, ер нь бол тэр тэтгэврийн зөрүүг нь багасгах асуудал дээр анхаарлаа тавих хэрэгтэй байхгүй юу даа. Тэр чинь нэг удаагийн буцалтгүй тэтгэлэг гээд 14.0 тэрбум төгрөг нэг удаа өгөөд. Тэр нь тэгээд энэ 5 жилийн хугацаанд 5, 6 мянган хүний асуудлыг л хөндөөд 14.0 тэрбум төгрөгийн асуудал гарч ирж байгаа бол дутуу л байна. Өрөөсгөл байна гэж би ойлгож байна. 

Д.Арвин: - Д.Нямхүү сайд тэр 1995-аас 2000 оны албан хаагчдын цалин ямар байгаа гээд. 1995 оныхыг өмнөхтэй харьцуулаад. Хэдэн хүн байна. 


Д.Нямхүү: - Ц.Дашдорж гишүүний асуултад хариулъя. Ер нь тэтгэврийн зөрүүний асуудлыг бид нар боловсруулаад оруулдаг. Тэгэхдээ тэтгэврийн зөрүү биш одоо нэмэхийг нь нэмэх үедээ одоо тодорхой тоон дүнгээр нэмээд хоорондынх нь алслалыг нь багасгах тийм замаар энэ тэтгэврийн зөрүүг багасга гэсэн тийм чиглэл өгсөн. Тийм учраас одоо тэтгэврийг нэмэхдээ эхний удаа тоон дүнгээр нэмж байгаа. Тэр бага тэтгэвэртэй хүмүүс дээр арай их нэмэгдэх тийм бололцоогоор нь нэмж хийж өгч байгаа юм. Тэгэхээр энэ тэтгэврийн зөрүүг арилгах энэ удаагийн хууль бол тэтгэврийн зөрүүг арилгах тухай хууль биш л дээ. Энэ дээр 36 сарын цалинтай тэнцэх хэмжээний тэтгэмжийг авч байсан, авч чадаагүй өмнөх хүмүүст нь буцааж нөхөн олгохоор тэгж оруулж ирж байгаа асуудал. 

Тэгэхээр энэ дээр манай яамнаас өгсөн санал бол ингээд өгч болох л юм. Гэхдээ яг үүнтэй адилхан багш, эмч нар бас л 36 сарын цалинтай тэнцэх нөхөн олговорыг хууль гарснаас хойш зарим хэсэг нь авч байгаа. Өмнөх хүмүүс нь бас буцаагаад нэхэх юм биш биз гэдэг дээр тооцож үзээрэй гэсэн санал өгсөн байгаа. 

Д.Арвин: - Ц.Дашдорж гишүүн.


Ц.Дашдорж: - Би бол ерөөсөө энийг хэрэгжүүлэхдээ тэр гишүүдийн бүрэн эрхийнхээ дагуу өргөн барьсан 2000 оноос өмнөх л гэдэг асуудал дээр нь асуудал хандаж ярьж байгаа байхгүй юу даа. Тийм. 

Д.Арвин: - Д.Ганхуяг гишүүн. 


Д.Ганхуяг: - Энэ яам тэгээд хуулиа сайн уншаагүй ч юм уу, сайн ойлгогдохгүй л байгаад байгаа юм. Энэ бол 1995 оноос өмнөх гэдэгт бол 36 сарын цалин ч биш 18 сарын цалинтай тэнцэх нэг удаагийн тэтгэмжийн асуудал юм. Ц.Дашдорж гишүүний түрүүний хэлсэн 1995 оноос өмнөхийг хамруулбал яасан юм бэ гэдэг дээр бол хуулийн төсөл санаачлагчдын хувьд ярилцаж болох ёстой асуудал гэж ингэж үзэж байгаа. Тэр 18 сарын цалинтай тэнцэх нэг удаагийн тэтгэмж олгохдоо өнөөгийн олгогдож байгаа сарын цалингийн дундаж хэмжээг үндэслэж тогтоох юм билээ. Тийм учраас хэлэлцэх эсэхийг нь шийдчихээд, тэгээд энэ яамнаас ирүүлээд байгаа мэдээлэл нь ингээд энэ хуулийн төслийг санаачлах гэж ирүүлж байсан мэдээлэл, яг 2011 оны 10 сарын 17-ны байдлаар ингээд Т.Ганди сайдаас ирүүлж байгаа мэдээлэл нь ингээд зөрөөд байх юм. Зарим нь мэдээлэл нь болохоор манай яам нь дээр байдаг гэж яриад л байна. Зарим мэдээлэл нь бусад яам нь дээр байгаа гэсэн ийм мэдээлэл ирээд байгаа юм гэж ингэж хэлэх байна. 

Хоёрт нь, тэр тэтгэврийн зөрүүг арилгах тухай хуулийн төслийг бас Улсын Их Хурлын гишүүд өргөн барьсан байгаа ер нь бол. Тэрийг бас Байнгын хороо анхааралдаа аваад ингээд хамтад нь хэлэлцвэл бас зүгээр юм даа гэж ингэж бодож байна. Нийтдээ 90 гаруй мянган иргэн хамаарагдах ийм хуулийн төсөл юм билээ. 

Д.Арвин: - С.Бямбацогт гишүүн. 


С.Бямбацогт: - Яах вэ энд төрд ажиллаж байгаа 150-иад мянган албан хаагч байгаа. Тэгэхээр энэ дотор төрийн тусгай албан хаагч, төрийн захиргааны албан хаагч, төрийн үйлчилгээний албан хаагч гээд нэлээд олон ангилалтай. Тэр болгонд нь 1995 оноос өмнө тэтгэвэрт гарсан хүмүүст нэг өөр тэтгэвэр авдаг. 1995 оноос хойш тэтгэвэрт гарсан хүмүүс нь нэг өөр тэтгэвэр авдаг. Өнөөдөр тэтгэвэрт гарч байгаа иргэд нь бас төрийн тусгай албан хаагч, төрийн захиргааны албан хаагч, төрийн үйлчилгээний албан хаагч нар нь бас буцалтгүй тусламж авахдаа, тэтгэвэрт авах үедээ бас ялгавартай аваад байгаа л даа. Тэгэхээр энийг нэг мөр бүгдийг нь шийдэхгүй бол зөвхөн эндээс зөвхөн төрийн тусгай албан хаагч, цэргийн албан хаагчийн 1995 оноос өмнөх тэтгэвэрт гарсан, 1995 оноос тэтгэвэрт гарсан зөрүүг адилхан болгох, өгч байгаа буцалтгүй тусламжийг бас нөхөж олгох гээд яагаад ялгаж үзэж байгаа юм бол. Тэр төрийн захиргааны албан хаагч нарын дунд бас буцалтгүй тусламжаа аваагүй 36 сарын цалинтай тэнцэх хэмжээний буцалтгүй тусламжийг аваагүй маш олон иргэд тэтгэвэрт гарчихсан өнөөдөр асуудал яриад явж байдаг. За төрийн үйлчилгээний албан хаагч нар өнөөдөр ерөөсөө тэр 36 сарын цалинтай тэнцэх хэмжээний буцалтгүй тусламжийг авдаггүй. Гээд нэлээн олон асуудал бий л дээ. Зөвхөн буцалтгүй тусламжийн тухайд ярих юм бол. 

За дээрээс нь тэр тэтгэврийн зөрүүг арилгах гээд асуудал байж байгаа. Тэгээд энийг ер нь нэг мөр шийдэж болдоггүй юм болов уу. Энэ дээр ер нь ямар бодлого барих ёстой юм бол. Хууль санаачлагчийн хувьд та бас яагаад зөвхөн төрийн тусгай албан хаагчдыг онцолж авав аа гэж нэг асуумаар байна. 

За бас яамнаас, Нийгмийн хамгаалал, хөдөлмөрийн яамнаас энэ дээр ер нь цаашид ямар бодлого барих юм бэ? Бүтэн сүүлийн 10-аад жил ярьж байгаа. Ерөөсөө тэтгэврийн зөрүүг арилгана. Тэр буцалтгүй тусламжийг бас адилхан хэмжээнд өгдөг болно гэж нэлээн олон жил ярьж байгаа. Тэгээд ерөөсөө Засгийн газар болгоны мөрийн хөтөлбөрт ордог хэрэгждэггүй. Энэ Их Хурал ч гэсэн бүтэн 3 жил хүлээлээ л дээ энэ асуудлыг. Хариуцсан салбарын яам нь оруулж ирэх байх гэж. Яагаад хугацаа алдаад байгаа юм бол. Орж ирэх юм уу, орж ирэхгүй юм уу, энэ асуудал шийдэгдэх үү, шийдэгдэхгүй юу. Энэ дээр бас нэг хариулт өгөөч. 

Д.Арвин: - Д.Ганхуяг гишүүн. 


Д.Ганхуяг: - С.Бямбацогт гишүүний асуултад хариулъя. Нэгдүгээрт, энэ 1995 оноос өмнө тэтгэвэрт гарсан ерөөсөө ажилгүй болсон, цомхотголд ороод ажилгүй болсон олон хүмүүс байдаг. Тэгээд тэр нөгөө цэргийн албанд ажиллаж байсан учраас тэр мэргэжлээрээ ажиллах тэр мэргэжил нь бага байдаг юм билээ. Тэгээд янз бүрийн ажил хийгээд явдаг ийм улсууд олон байдаг. Ийм хүмүүсээс яамд ч, Их Хурлын гишүүд ч олон удаа санал хүсэлт ирж байсан гэдгийг хэлэх байна. 

Зүгээр төрийн үйлчилгээний ажилтнууд, багш, эмч нар гээд байгаа. Бид нар тэр боловсролын тухай хууль, Эрүүл мэндийн тухай хууль. Тэр хуульд холбогдох тэр тэтгэвэр, тэтгэмжтэй холбоотой заалтуудыг нь оруулж суулгаж байсан. Энийг бас гишүүн өөрөө мэдэж байгаа байх. Өмнө нь бол салбарын сайд нар нь төсөвтөө тусгаад энэ хууль гарсан хугацаанаас шалтгаалаад адилхан ажил алба эрхэлж байсан мөртлөө тэтгэвэр, тэтгэмж нь ялгаатай, авдаг авдаггүй. Нэг удаагийн буцалтгүй тусламжид хамардаг хамардаггүй ийм байдлыг нэг мөр болгоод явж байх нь зүйтэй байгаа юм л даа. Тэр дээр санал нэг байна. Тэгээд би энийг онцолсон асуудал нь бол тэр иргэдээс их хүсэлт байсан учраас энэ хуулийн төслийг өргөн барьсан юм аа гэж. 

Тэр нэг тэтгэврийн зөрүүний тухайд хуулийн төсөл өргөн баригдсан байгаа. Зөрүү гэдэг юм уу ерөнхийдөө суурь цалингаас шалтгаалаад хэтэрхий их зөрүүтэй тогтоогдсон. Тэтгэвэр гэдэг бол хүний амьжиргааны эх үүсвэр болчихоод байна л даа энэ нийгэмд. Нэг ийм асуудал байгаа гэж ингэж хариулах байна. 

Д.Арвин: - Д.Нямхүү дарга. Н.Аюуш дарга хариулах юм уу. 

Н.Аюуш: - Баярлалаа. Тэгэхээр 1995 оноос өмнө хойш тэтгэврийн асуудал бол зөрүүг нь арилгах гэдэг юм уу, тэтгэврийг бодож байгаа цалин хөлсийг индексжүүлж нэг түвшинд аваачих асуудал, агаар бол бас нэлээн дөхсөн. 2007 оны түвшинд бол үндсэндээ хүрсэн байдаг юм. Тэгээд одоо тэтгэврийн дунджаар нь ингээд аваад үзэхээр зэрэг 1995 оноос өмнөх цалин хөлсөө тогтоосон тэтгэвэр, 1995 оноос хойшхи цалин хөлсөө тогтоосон тэтгэврийн дундаж бол ерөөсөө 2500 төгрөгийн л зөрүүтэй байгаа юм. Үндсэндээ бол арилсан гэж хэлж болохоор. 

Гэхдээ хүмүүсийн гаргаж ирээд байгаа зөрүү гэдэг бол бас харилцан адилгүй ойлголт, харилцан адилгүй нөхцөл байдал дунд гарч ирж байгаа зүйл л дээ. Жишээлэх юм бол одоо 90 оноос өмнөх цалин бол дандаа нөгөө дээрээсээ зохицуулалттай байсан учраас хэлбэлзэл байхгүй шүү дээ. 90 оноос хойшхи цалин бол аж ахуйн нэгж, байгууллага бүр өөрийнхөө цалинг тогтоож байгаа учраас тэнд яг ижил мэргэжлийн ижил албан тушаалын хүмүүс, ижил цалинтай байна гэсэн тэр ойлголт нь байхгүй болчихоод байгаа юм. Тэгэхээр одоо бид нар 90 онд нийт багш, эмч нар төдий хэмжээний цалинтай байсан гэж бодоход 90 оноосоо хойш хэдий хэрийн цалинтай болсон бэ гэдэг бол дундаж л гарна. Нэг л дундаж түвшин гарна уу гэхээс биш тийм болсон гэсэн ганц жиших үзүүлэлт байхгүй. Ийм учраас нэг тийм цалингийн зөрүүг одоо авч байгаа хүмүүсийн өндөр цалингаас тэтгэврийн зөрүү тогтоолгоод үүсч байна гэсэн тэр ойлголт нь яг мэргэжлийн үүднээс аваад үзэхээр зэрэг бас авч үзэхэд их бэрхшээлтэй ийм зүйл байдаг. 

Ер нь бол тэтгэврийн тэр ялгаа гэдэг юм уу, хоорондын ялгаатай байдал, тэгш бус байдал бас их нэмэгдэж байгаа. Тийм болохоор энэ жил тэтгэвэр нэмэх арга хэмжээг бол хувиар биш нөгөө абсольют хэмжээгээр нэмье гэдэг энэ шийдэл рүү орсон байгаа. Дээр нь тэр суурь тэтгэвэр гэдэг юу оруулж ирж байгаа. Суурь тэтгэвэр гэдэг маань бол бага тэтгэвэртэй хэсэг рүү илүү нэмэгдэл тэтгэвэр бий болгох, тэр хэмжээгээрээ тэтгэврийн холдсон зөрүү ялгаагүй арилгах ийм хоёр зүйл орж ирж байгаа. 

Д.Арвин: - За асуулт дууслаа. За С.Бямбацогт гишүүн. 

С.Бямбацогт: - Тэгэхээр Н.Аюуш даргын хариултаас үзэхэд үндсэндээ тэтгэврийн зөрүү бол арилсан гэж хэлэх гээд байна л даа. Тэгэхээр өөрөөр хэлэх юм бол 1995 оноос өмнө тэтгэвэртээ гарсан сувилагч, 1995 оноос хойш тэтгэвэрт гарсан сувилагч хоёр 2500 төгрөгийн зөрүүтэй цалин авч байгаа гэж яг тодорхой хариултыг чинь би тэгж ойлголоо. Яг ижил албан тушаалын ижил нөхцөлд ажиллаж байсан хүмүүс адилхан тэтгэвэр авч байгаа гэж. 2500 төгрөгийн зөрүүтэй. Гэтэл амьдрал дээр ерөөсөө тийм юм ерөөсөө байхгүй байгаад байгаа шүү дээ. Амьдрал. Тэгэхээр ийм байдлаар хариулт өгөх шаардлага байна уу, байхгүй юу. Энэ их ойлгомжгүй байна л даа. Нэгдүгээрт. 

Хоёрдугаарт нь, би сая хэллээ шүү дээ. Онцолж яагаад байгаа юм бэ? Сая Д.Ганхуяг гишүүн хариулж байна л даа. Багш, эмч нарын асуудлын тухайн салбарын хуулинд нь суулгаад шийдсэн гэж. Гэтэл тэр дээр олонхи байдаг багш нарын асуудал шийдэгдсэн, олонхи байдаг эмч нарын асуудал шийдэгдсэн болохоос тэнд ажиллаж байгаа дотуур байрны багш, сургалтын менежер, захирал гэдэг юм уу, нягтлан бодогч, хичээлийн эрхлэгч гээд хүмүүсийн асуудал шийдэгдээгүй орхигдсон шүү дээ. Ийм байдлаар ингээд асуудал тавьсан хүмүүсийн. Одоо Д.Ганхуяг гишүүн хэлж байна л даа. Цэргийн албан хаагч нар маань асуудал тавиад байгаа болохоор бид нар хууль оруулж ирж байгаа гэж. Тийм болохоор ийм асуудал тавиад байвал ингээд асуудал шийдэгдээд, асуудал тавихгүй ингээд дуугүй яваад байвал нөгөө номхон тэмээ ноолоход амар гэгчээр тэр хүмүүс нь хохироод байгаад байдаг. Яам ч гэсэн одоо адилхан болсон гэж яриад байх юм. Адилхан болоогүй байгаа шүү дээ яг бодит байдал дээр. Энийг тэгвэл тооцоод тодорхой тоогоор гаргаж өгч болох уу та. Тоогоор албан ёсоор. 

Н.Аюуш: - Би нэг тодотгол хэлье. Тэр 2500 төгрөгийн зөрүү бол дунджаар шүү дээ. Өмнө нь тогтоогдсон дундаж тэтгэвэр, хойно тогтоогдсон дундаж тэтгэвэр хоёрын зөрүү бол ийм байгаа. Яг ажил мэргэжлийн, ижил ажил мэргэжлийн хүмүүс дээр аваад үзэх юм бол өнөөдөр яг тэтгэвэр тогтоолгож байгаа ижил ажил мэргэжлийн хүмүүс чинь бас ялгаатай тогтоогдож байгаа шүү дээ. Яагаад гэвэл нөгөө тэтгэвэрээ бодуулж байгаа, нөгөө цалин маань өөрөө ялгаатай болсон. 90 оноос хойш аж ахуйн нэгж, байгууллага болгон ижил мэргэжил дээр өөр өөр цалин тогтоогоод явчихаж байгаа учраас тэтгэвэр бодож байгаа суурь нь өөрөө задлаад өөр болчихоод байгаа юм. Тийм учраас 1995 оноос өмнөх тэтгэврийг 1995 оноос хойшхи тэтгэвэртэй ижил түвшинд аваачна гэдэг тэр ойлголт бол өөр байдаг юм байна. Субъектив гүйцэхгүй болчихоод байгаа юм л даа. Тэр дээр илүү тоо мэдээллээр жишээ гаргаж өгч болно. Тийм. 

Д.Арвин: - С.Бямбацогт гишүүний тэр нэг асуугаад байгаа. Яагаад цэргийнхнийг онцолж аваад байгаа юм бэ гэдэг дээр. Багш нар, эмч нар гэж яриад байна. Тэр бол Засгийн газар дээр санал авагдаад явж байгаа. Бас нэг удаагийн буцалтгүй тэтгэмж. Тэгээд Их Хурлын гишүүд өөрсдөө тэрийг хөөрхий хэдэн багш нар, 5 мянга гаруй багш нар байгаа. Хэдэн эмч нар байгаа. Тийм. Тэд нарыг бас бид нар ингээд өргөн барьчих нь бас зүйтэй л дээ. Гишүүд өөрсдөө өргөн барихгүй л болохоос биш тэр асуудлууд Байнгын хороон дээр ч байгаа. Засгийн газар дээр ч байгаа. Бүх ахмад багш нарын холбоо гээд нэг удаагийн буцалтгүй тусламж гээд ингээд явагдаж байгаа. Энийг яг гишүүд өөрсдөө шүүрч авч өргөн барьсан асуудал алга л даа. Яах вэ одоогийн яг энэ цэргийн албан хаагчдын хувьд маш олон санал тавьж байгаа учраас гишүүд өргөн барьж байгаа юм. Тэгэхээр энэ багш, эмч нарын асуудлыг өргөн барих бас бүрэн бололцоотой. Гишүүд өөрсдөө санаачлаад өргөн барьчихаж болно. 

С.Бямбацогт: - Энэ хамгийн гол нь төрийн захиргааны албан хаагчид, төрийн тусгай албан хаагч гээд энэ хүмүүсийн асуудал шийдэгдээд асуудал тавихаар яваад байдаг. Ард талд нь хөөрхий муу нөгөө төрийн үйлчилгээний албан хаагч нар, төрийн үйлчилгээний албан хаагч нар дотроосоо нөгөө нийгмийн эзэлж байгаа байр суурь, эмч багш нар нь олон байдаг болохоор тэд нарын асуудал шийдэгдчихдэг. Бусад хүмүүс нь ингээд ялгаварлагдаад хохироод яваад байгаа энэ асуудлыг уг нь хамтад нь бид нар яримаар байгаа байхгүй юу. Энэ одоо яг ийм асуудал байгаад байгаа шүү дээ яам. Энийгээ одоо яагаад бас шийдэж болдоггүй. Тэгэхгүй тэгээд хөөцөлдсөн гэдэг юм уу, Их Хурлын гишүүд санаачилсан, эсхүл багш нар эмч нар ажлаа хаянгуут тэд нарын асуудал шийдэгдчихдэг. Тэгэхгүй бол нөгөө төрийн үйлчилгээний албан хаагчид нь хохироод явж байдаг. Энийг бодлогоор шийдэж болохгүй юу. Болоогүй юу. Энэ дээр одоо цаашид яах гэж байгаа юм бэ? 

Д.Арвин: - Д.Нямхүү сайд. 


Д.Нямхүү: - С.Бямбацогт гишүүний асуултад нэг тодруулга хийхэд. Яамны зүгээс энэ хуулийг буцаан хэрэглэх асуудлыг бид ерөөсөө дэмжсэн санал хэзээ ч өгдөггүй. Яагаад гэвэл сүүлийн үед алдарт эхийн одонтой эхчүүд л гэнэ. Бидний яамнаас оруулж байгаа бодлого бол хууль гарсан өдрөөсөө хойш хэрэгжих ёстой гэдэг бодлогыг л бид барьдаг. Энд ирээд бүх зүйл өөрчлөгдчихдөг. 

Одоо энэ 36 сарын цалинтай тэнцэх тэтгэмжийг нэг удаа олгоно гээд. 18-аас 36 сарын цалин. Энийг яам бас л хуулийг ингэж буцааж хэрэглээд байх юм бол энэ цаашид их буруу жишиг тогтож байна. Тийм учраас хууль гарсан өдрөөсөө хойш дандаа үйлчилж байх ёстой гэдэг байр суурийг яам дандаа барьж байгаа. Гэхдээ одоо цэргийн албан хаагчдын хүсэлтээр одоо Их Хурлын гишүүд нь өргөн барьж байна. Нөгөө талд нь багш эмч нарын хүсэлтээр бас нэг гишүүд ингээд бас хууль өргөн бариад, хуулийг буцааж хэрэглээд байвал яах вэ гэдгийг л бид тавиад байгаа юм. 

Д.Арвин: - Х.Бадамсүрэн гишүүн. 


Х.Бадамсүрэн: - Тийм. Тэгэхээр хэлэлцэж байгаа асуудал бол бас онцолж үзэхээс өөр аргагүй. Тэр ажил төрлийн ч хувьд, яг одоо тэтгэвэрт гарсан нөхцөл байдал гээд бас харж онцолж үзмээр юм байна лээ л дээ. Гэхдээ зүгээр С.Бямбацогт гишүүний яриад байгаа жаахан үргэлжлүүлсэн маягтай асууя л даа. Ер нь одоо энэ тэтгэврийн зөрүүний асуудал. Мөн энэ нэмэгдэл олгох асуудал. Тэтгэмж олгох асуудал. Энийг чинь тэгээд олон жил ярилаа л даа. Тэгээд манай энэ удаагийн Их Хурал ч гэсэн одоо яриад л байна. Тийм ээ. Тэгэхээр би зүгээр санал ч гэх юм уу асуулт болгоод ерөөсөө энэ бүх юм  нь дээр манай яаманд хийсэн дүн шинжилгээ байгаа л даа. Тэгэхээр энэ бүх юмнуудыг нэг багцлаад нэг цогц байдлаар хандаад тэр зөрүүний асуудлыг нь ч гэсэн нэг салбар салбараар нь жишиж гаргаад. Мөн энэ нэмэгдлийн асуудлыг нь салбар салбарын онцлогтой нь уялдуулж гаргаж ирээд. Тэгээд ер нь нэг иймэрхүү нөхцөл байдалтай байна. Энэ асуудлаа нэг мөр болгоод шийдэхийн тулд ийм л байдлыг төр засаг хаа хаанаа ойлгох нь зүйтэй юм гэдэг ийм нэг нэгдсэн санал, дүгнэлт та бүгд ойрын хугацаанд оруулж ирээд, тэгээд энэ намрын чуулганаараа хэдүүлээ нэг цэгцэлчихвэл одоо яасан юм бэ. Тэгэхгүй бол ингээд нэг тийм өөр өөр ойлголттой юм шиг. Нэг хэсэг нь тодорхой хэсгийг нь онцлоод байгаа юм шиг. Тэгээд энэ чинь бол бас тийм нийгэмд таатай биш уур амьсгал үүсгээд. Тэр хүмүүсийг нэг хэсгийг нь гомдоогоод. 

Тэгээд ер нь бол үнэхээр асуудал байгаа л бол тэрийг заавал нэг хэн нэгэн хүн сөхөж санал тавихыг нь нь хүлээхгүйгээр одоо Засгийн газар, яам санаачлаад нэг мөр болгочих ийм л асуудал байна гэж надад ойлгогдоод байна шүү дээ. Энэ дээр яам ямар байр суурьтай байгаа юм. Хэрэв тэгэх юм бол энэ манай Байнгын хорооноос бас нэг ийм чиглэл өгөөд, тэгээд ерөөсөө одоо энэ асуудлыг нь хариуцаж, зангидаж байгаа тэр яам нь оруулж ирээд. Тэгээд бид ч гэсэн нэг нэгдсэн бодлого бариад ингээд явчихвал. 

Тэгээд би бол энэ намрын чуулганаар энэ асуудлыг ерөөсөө энэ тэтгэвэр. Ахиад хэлэхэд энэ тэтгэврийн зөрүүний асуудал. Энэ тухайн үед бас орхигдсон тэр хүмүүсийн нэмэгдэл, тэтгэмж олгох асуудлыг нь нэг мөр болгочихвол яасан юм бэ гэсэн ийм санал байна. Энэ дээр яамны байр суурийг сонсоод тэгээд явчихвал яадаг юм бэ гэж. Тэгэхгүй бол одоо хуулийг нааш цааш нь бас л нэг тийм зөрүүтэй асуудлууд. Энэний чинь цаана хүмүүс хохироод. Тэгээд л нэг хэсэг нь хүндрэл чирэгдэлд учраад байгаа ийм л юм харагдаад байгаа юм шүү дээ. Баярлалаа. 

Д.Арвин: - Санал уу. Бараг санал юм байна шүү дээ. За Д.Нямхүү сайд. 


Д.Нямхүү: - Х.Бадамсүрэн гишүүний саналыг дэмжиж байна. Бид ер нь энэ тэтгэвэр, тэтгэмжийн асуудал дээр их олон асуудал бий л дээ. Жишээлбэл, 20 мянган хүний яг ийм тэтгэврийн зөрүүний асуудал бас тусад нь байгаа юм. Энэ бол тухайн үедээ одоо индексжүүлэх үед тодорхой хэмжээгээр хязгаарлалт хийчихдэг, Засгийн газрын тогтоолоор. Хязгаарлалт хийчихдэг байснаас болоод цалингийнхаа хэмжээгээр шимтгэл төлж байсан тэр шимтгэлийнхээ хэмжээгээр тэтгэвэр авч чаддаггүй хүмүүсийн асуудал гээд бас бий. Тэгэхээр ингээд энэ бүх асуудлуудыг нэгтгэж оруулаад Байнгын хороонд нэг танилцуулна гэдэг саналыг бид дэмжиж байна. Ойрын хугацаанд бид нэгтгээд оруулж ирье. 

Х.Бадамсүрэн: - Хугацаа хэлбэл бид тэгээд...


Д.Нямхүү: - Бэлэн байгаа. 


Х.Бадамсүрэн: - Ингэвэл жаал цэгцэрчихмээр юм шиг бодогдох юм. Тэгэхдээ энэ цэргийн асуудлыг бол би орхино гэж байгаа биш шүү. Тэр бол онцгойлж авч үзэх ёстой. 

Д.Арвин: - А.Тлейхан гишүүн. 


А.Тлейхан: - За баярлалаа. Цэргийн албан хаагч гэдэг бол үнэхээрийн бидний онцгой анхаарах албан хаагч нар байгаа юм. Эх орноо хамгаалах, нөгөө талдаа цаг наргүй явдаг. Гэр орноо мартаад явдаг ийм хүмүүсийн асуудалд бас онцгой анхаарах ёстой гэсэн ийм байр суурьтай байгаа. Гишүүдээс өргөн барьсан энэ хуулийн төсөл бол тэтгэвэр нэмэх тухай асуудал биш юм байна. Энэ бол нэг удаагийн буцалтгүй тусламжийг олгох. Тэрэнд хамруулах асуудал байгаа юм байна л даа. 5 мянга гаруй хүнд 16.0 тэрбум төгрөгийн нэг удаагийн тэтгэлэг олгох тухай асуудал юм байна. Энэ бол үнэхээр олон удаа яригдсан. Бараг гишүүн болгонд санал ирж байсан. Санаж л байна. Тэгэхээр энэ асуудлыг бид дэмжиж энэ хуулийг дэмжиж цаашаа гарах ёстой гэж бодож байна. 

Нөгөө талдаа тодруулах хоёр зүйл байна. Нэгдүгээрт, Засгийн газраас нэг хуулийн төсөл явж байгаа шүү дээ. Цэргийн албан хаагчдын тэтгэвэр. Ц.Нямдорж сайд саяхан танилцуулж, хэлэлцүүлэг хийсэн. Энэ бол зүгээр энэтэй холбоогүй юм. Тэтгэврийг нэмэх тухай асуудал байгаа юм. Энэ талаар тайлбар өгөөчээ. Хоорондоо ямар уялдаатай байна. 

Хоёрдугаарт, багш нарын тухай олон асуудал байдаг. Багш нарыг түрүүн гишүүд хэллээ. Би ч гэсэн санал нэг байгаа юм. Багш нар тэтгэвэр тэтгэмжид хамрагддаггүй. Ялангуяа сургуулийн багш нар хамрагддаггүй мөртлөө захирлууд нь, нийгмийн ажилтнууд нь, бусад албан хаагчид нь хамардаггүй ингээд үлддэг. Нэг байгууллагад ажиллаж байгаа мөртлөө, адилхан ажил хийдэг мөртлөө хамрагддаггүй ийм бас тийм юм байдаг. Энэ талаар бид олон удаа ярьж байсан. Ё.Отгонбаяр сайдаас асуухад бид Боловсролын тухай хуульд нэмэлт, өөрчлөлт оруулж байгаа. Тэр хуульд тодорхой тусгаж байгаа. Тэр хүмүүсийг бүгдийг нь хамруулдаг болгоно гэж ярьж байсан. Тэр талаар одоо манай Засгийн газар дээр орж ирэх гэж байгаа юм байна уу? Ямар асуудал явж байна. Ялангуяа тэр багш нарын тэр юунд хамруулах. Ялангуяа багш нар, захирлууд, нийгмийн ажилтнуудыг хамруулах талаар бэлтгэж байгаа юм байна уу? Эмч нарын талаар тодорхой, сая Эрүүл мэндийн хуульд бас нэмэлт, өөрчлөлт хийх явцдаа нэлээн тодорхой юмнууд орсон. Бас үлдсэн юм юу байдаг юм бол эмч нарын талаар. Сая хэллээ та нар одоо нэгтгэж нэг мөсөн, нэг мөр одоо ойрын үед танилцуулъя гэж. Энэ талаар тодорхой юм байна уу багш нарын талаар гэж. 

Гуравдугаар нь, тэтгэврийн зөрүү арилгах тухай бас гишүүдээс өргөн барьсан хууль бий. Засгийн газраас сая 2012 оны төсөв оруулж ирэхдээ бас тодорхой саналууд оруулсан байна лээ. Тэгэхээр энэ зөрүү арилгах гэдэг асуудлыг одоо нэг мөр ойлголттой байж болохгүй юу. Засгийн газар нэг ойлголттой байдаг. Нийгэм шал өөр ойлголттой байдаг. Та нар болохоор бараг арилж байгаа бололтой юм яриад байх юм. Нэг 2500-хан төгрөг байгаа гэж. Гэтэл амьдрал дээр бол шал өөр юм байгаа шүү дээ. Энийг нэг ойлгомжтой болгож тайлбарлаж нийгэмд ойлголт өгөх талаар нь ажил зохион байгуулж болохгүй юу. Бид өөрсдөө ойлгохгүй байгаа юм чинь нийгэм ойлгохгүй байх нь аргагүй шүү дээ. Энийг ингэж яримааргүй байна. Үнэхээр байгаа байдлыг нь, бодит байдлыг нь ярьж байгаачээ гэж. 2500 гэдэг маань бодитой тоо биш шүү дээ. 105 мянга, одоо хэд байгаа юм бэ дээ. Одоо 105 мянга байгаа. Зарим нь 600 мянга, 400 мянга байгаа. Энэ ямаа тэмээ шиг юм байгаа шүү дээ. Тэгэхээр та нар чинь арилсан бололтой юм яриад байх юм. Ийм юм байхгүй шүү дээ. Энийг одоо яагаад ингэж яриад байна вэ гэсэн ийм асуулт байна. 
Тэгээд эцэст нь саналаа нэг мөсөн хэлэхэд энэ хуулийн төслийг бид дэмжих ёстой. Цэргийн албан хаагчдыг арай онцгой авч үзэх ёстой гэж ойлгож байгаа шүү. 
Д.Арвин: - С.Эрдэнэ гишүүн. 

С.Эрдэнэ: - Энэ хоёр хуулийн асуудал дээр манай гишүүд, манай яамныхан ч гэсэн бас нэг ойлголтыг нэг мөр авах ёстой юм. Энэ хуулийн өөрийн онцлог гэж байгаа юм. Жишээ нь, одоо энэ цэргийн тэтгэвэр, тэтгэмжид гарсан 2000 оноос өмнө тэтгэвэр, тэтгэмжид гарсан иргэдэд одоо нэг удаагийн тэтгэмжийг нөхөн олгох тухай хуулийн төсөл шүү дээ энэ бол. Тэгэхээр энэ бол ямар нэгэн тэтгэврийн зөрүүний тухай асуудал энд байхгүй. Энэ бол 18-аас 36 сарын тэтгэмжийг нөхөн олгоё. Нэг бол эдгээр цэргээс тэтгэвэрт гарсан иргэд маань өөрсдөө одоо тэр биологиороо юм уу тэр зүй ёс, хуулиараа тэтгэвэрт гарсан улсууд бас биш шүү дээ. 2000 оноос өмнө тэтгэвэрт гарсан цэргийн тэтгэвэр, тэтгэмжид гарсан иргэдийн дийлэнхийг нь төрөөс бараг хуулиар, хүчээр тэтгэвэр гаргаад хаячихсан ийм улсууд байгаа шүү дээ. 
Тэгэхээр эдгээр иргэд маань тэр 2000 оноос хойш ч гэсэн ажил хөдөлмөр эрхлээд явах боломж байсан уу гэвэл байсан. Тухайн үед нь одоо бараг хүчээр ингээд тэтгэвэр тэтгэмжид нь хөөгөөд гаргачихсан. Ингээд энэ авч болох байсан тэр тэтгэмжийг л нөхөн олгох ийм зориулалтаар энэ хуулийн төслийг өргөн барьж байгаа юм. Тийм учраас энийг бас манайхан нэг талаас нь зөв ойлгож энэ хуулийг дэмжих нь зүйтэй. Улсын хэмжээнд 5800-гаад хүн байгаа. Эдгээр хүмүүсийн тэтгэмжийг нөхөн олгох энэ хуулийг дэмжих нь зүйтэй гэж ингэж ойлгож байгаа. 
Хоёрдугаарт гэвэл тэр баахан салбарын тэтгэвэр авагчдын зөрүүг яриад байна. Би одоо сарын өмнө, гурван ч сарын өмнө байна уу Улсын Их Хурлын даргад нэр бүхий гишүүдийн хамт 1995 оноос өмнө тэтгэвэрт гарсан иргэдийн тэтгэврийн зөрүүг арилгах хуулийн төслийг өргөн барьсан байгаа. Одоо бодвол Нийгмийн хамгаалал, хөдөлмөрийн яаман дээр очсон байх. Улсын хэмжээнд 94 мянга орчим иргэд байгаа юм. Одоо энэ 1995 оноос өмнө тэтгэвэрт гарсан. Эдгээр иргэдийг бид одоо тэр багш байна уу, тэр захирал байна уу, сувилагч байна уу, эмч байна уу, жолооч байна уу тэрүүгээр нь ялгаагүй юм. 1995 оноос өмнө тэтгэвэрт гарсан иргэдийн тэтгэвэр нь 1995 оноос хойш тэтгэвэрт гарсан адил ажил мэргэжлийн иргэдийн тэтгэвэртэй тэнцүү байна гэсэн ийм л хуулийн төслийг өргөн барьсан. Энийг өргөн барих гол шалтгаан юу болсон юм бэ гэхээр 1995 оноос өмнө тэтгэвэрт гарсан иргэдийн тэтгэврийг төр хариуцна гэсэн хуультай. Ямар ч тайлбар хэрэггүй. Тэгэхээр нэгэнт 1995 оноос өмнө тэтгэвэрт гарсан иргэдийн тэтгэврийг төр хариуцах хуультай юм бол төр өнөөдөр иргэдийн тэтгэврийн зөрүүг арилгах үүрэгтэй. Өнөөдөр 2500 байна уу, 25 мянга байна уу, 250 мянга байна уу тэр дүндээ биш юм аа. Н.Аюуш дарга бас нэг талаасаа буруу яриад байгаа юм. Яах вэ дунджаар авч үзээд харьцуулсан дүнгээ хэлээд байх шиг байна. Өнөөдөр яг адил ажил мэргэжлийн иргэдийн хоорондын тэтгэврийн зөрүүг аваад үзэх юм бол 2500-гаар тогтох юм бол байхгүй шүү. Яг үнэндээ өдөр шөнө шиг ялгаатай байгаа. Нэгдүгээрт. 
Хоёрдугаарт, тэтгэвэр нэмэгдэх тусам энэ иргэдийн хоорондын тэтгэврийн зөрүү улам л холдож байгаа юм. Тийм учраас сая би долоо хоногийн өмнө Монгол Улсын Ерөнхий сайдад тэтгэврийг хуваарь биш мөнгөн дүнгээр нэмэх саналыг хүргүүлсэн байгаа. Энэ бас одоо бодвол танай яаманд очсон байх. Бас энэ талаар сая бас ажил хийж байгаа юм шиг юм ярьж байна. Бас танайх санаачилж байгаа юм байна. Тэгвэл аль аль талаасаа санаачлаад явбал сайн л байна. Ийм зүйлийг хэлье. 
За ямар ч байсан 1995 оноос өмнө тэтгэвэрт гарсан иргэдийн тэтгэврийн зөрүүг арилгах асуудлыг тооцоо судалгааг нь нэлээн нарийн гаргаад өргөн барьсан байгаа. Хэрвээ энэ хуулийн төслийг дэмжээд явах юм бол 2012 оны 01 сарын 01-нээс эхлээд улсын төсөвт 23 орчим тэрбум төгрөг эхний ээлжинд суухаар. Ингээд энэ нь багассаар яваад 12, 15 жилийн дараа улсын төсөвт суух хөрөнгө бол тэг болохоор ийм тооцоо судалгаа гаргаж өгсөн юм. 
Тэгээд ийм хэмжээний хөрөнгийг бид бүтээдэгээ бүтээж, хийдэгээ хийсэн тэтгэврийнхнээсээ харамлаад байх шаардлагагүй гэж би ойлгож байгаа. Энэ бол хууль буцааж хэрэглэж байгаа асуудал биш юм аа Д.Нямхүү сайд аа. Энэ бол нэгэнт төр 1995 оноос өмнө тэтгэвэрт гарсан иргэдийн тэтгэврийг төр хариуцах үүрэг хүлээсэн юм бол тэр үүргийнхээ дагуу хийж байгаа ажил. Тэрнээс биш хуулийг буцааж хэрэглээд байгаа асуудал энэ бол байхгүй. Тийм учраас энэ 1995 оноос өмнө тэтгэвэрт гарсан иргэдийн тэтгэврийн зөрүүг арилгах асуудлыг Нийгмийн бодлогын байнгын хорооноос дэмжээд явах нь зүйтэй юм гэсэн ийм саналыг хэлэх гэсэн юм. 
Д.Арвин: - За ингээд санал руугаа орсон байна шүү дээ. Одоо өөр саналтай хүн байна уу? 
А.Тлейхан: - Асуултад хариулт авъя. 

Д.Арвин: - Таны асуултад түрүүн хариулаад л байсан даа. За хариулчих. Д.Нямхүү сайд. 
Д.Аюуш: - Ер нь төрийн албаны тухай хуулийг боловсруулах, төрийн албан хаагчдын ангилал, зэрэглэлийг гаргах, албан тушаалын цалингийн хэмжээг тогтоох энэ тэрд бол төрийн албаны төв байгууллага бас чухал үүрэгтэй оролцдог л доо. Тэгэхээр тэр төрийн албаны тухай хууль анх гарч ирж байхдаа төрийн албан хаагчдыг 4 ангилж хуваасан байгаа. Улс төрийн албан хаагчид, захиргааны албан хаагчид, төрийн тусгай албан хаагч, үйлчилгээний албан хаагч гээд. Тэгэхээр энэ бол тэр нийгэмд үзүүлж байгаа үйлчилгээ, өөрийнх нь эрхэлж байгаа ажил албан тушаалын онцлог энэ тэртэй бас уяж үзсэн байдаг л даа. Жишээлбэл багш хүний тухайд бол одоо энгийн хөдөлмөрийн гэрээгээр ажиллах тийм ердийн нөхцөлөөр, ердийн цагаар ажилладаг ийм ажилд хамаардаг бол энэ цэргийн албан хаагч гэж яриад байгаа нь бол арай онцгой нөхцөлтэй бас Төрийн албаны хуулиараа зарим эрхийг нь хязгаарласан ийм, зарим эрх нь хязгаарлагдсан байдаг ийм албан хаагчид. 
Энэ ангилал дээрээ үндэслээд эхний ээлжинд хуулийг батлахдаа төрийн тусгай албан хаагчдад нэг удаагийн буцалтгүй тэтгэмж олгоно гэсэн ийм үзэл баримтлалаар 18 хүртэл сарын цалинтай тэнцэх хэмжээний тэтгэмж олгохоо хуульд бүр 1995 онд тусгагдаж байсан. Тэр зарчим бол одоо хүртэл явж байгаа. 
2008 онд Төрийн албаны тухай хуульд өөрчлөлт орохдоо Захиргааны албан хаагчдыг 36 сар болгосон. Тусгай алба нь бас 36 сар болчихсон байж байгаа. Тэгэхдээ төрийн захиргааных нь бол 6-гаас 36 сар. Тусгай нь бол 18-аас 36 сар гэсэн ийм хэмжээтэй явж байгаа юм 
Үйлчилгээний албан хаагчдын тухайд болохоор зэрэг салбаруудынхаа хуулиар дандаа зохицуулсан байгаа. Салбаруудынхаа хуулиар зохицуулаад бүх багш нар, бүх эмч нартаа мэдээжийн хэрэг өгөхөд бас их эдийн засаг, санхүүгийнх нь нөөц бололцоо нь бас хамаарсан байх. Тийм учраас хэн ямар янзын нөхцөлд ажиллаж байна вэ гэдгийг нь их харгалзсан. Одоо жишээлбэл багш нар дээр бол сум, хөдөө орон нутагт ажилласан. Эмч нар дээр бол бас хөдөө орон нутагт ажилласан гэх мэтчилэнгийн ийм болзлууд тавиад эхэлсэн учраас нэг хэсэг нь авсан, нэг хэсэг нь авахгүй тийм байдал байгаа.
Нийгмийн ажилтан, захирал яагаад үлдсэн бэ гэхээр зэрэг тэр дотроосоо үндсэн яг үйлдвэрлэлийн нөгөө багш гэдэг. Сургах процессоо хийж явдаг үндсэн технологийнхоо хүмүүсийг илүү аваад үзчихсэн ийм талтай байгаа. Тэгэхээр одоо бол нийгмийн ажилтан, захирлыг хамруулах ийм асуудал явж байгаа. Гол санаачлагч нь Боловсролын яамнаас явж байгаа. 
Түрүүчийн тэр юун дээр бол нэг удаа нэг буцалтгүй тусламж, 1 сая төгрөгийн буцалтгүй тусламж бол цэргийн албан хаагчдад өгсөн шүү дээ. 1995 оноос өмнө гарсан цэргийн албан хаагчдад. Тэгээд одоо цаашаагаа ингээд яах вэ явахад мөнгө, санхүүгийн бололцоо байгаад ингээд эрх зүйн орчин нь байгаад явахад бол манай салбар бол үйлчилгээгээ үзүүлээд л явна л даа. 
Ер нь хууль яг өөрчлөгдөөд, тэрнээсээ хойш мөрдөгдөхгүйгээр яах бол, одоо нийгмийн чиглэлийн бүх хуулиудыг яаж буцааж хэрэглэх вэ, өмнөх харилцаа үүссэн хүмүүс нь яаж хойшлогдоод хамрагдаж байх юм бэ гэдэг асуудлыг л..

Д.Арвин: - Н.Аюуш дарга боллоо. Өөр санал хэлэх хүмүүс. Ц.Батбаяр гишүүн. 
Ц.Батбаяр: - Тэгэхээр би нэг ийм л юм бодоод байгаа юм л даа. Энэ тэтгэвэр тэтгэмжтэй холбоотой. Өнөөдөр бидний санаачилж байгаа хууль бол тодорхой хэмжээний тодорхой хүнд зориулагдсан асуудал. Тэгэхээр энийг бусад хуулиудтай зэрэгцүүлж оруулж ирье, хойш нь урагш нь болгоё гэдэг асуудал ярьж боломгүй байгаа юм. Тэгэхээр бид бас тооцоо судалгаа хийж үзсэн. Ялангуяа чадвал энэ төсвийн, энэ жил одоо батлахаас өмнө, төсөв батлахаас өмнө энэ асуудлыг яаралтай оруулаад одоо Улсын Их Хурлаар шийдчихвэл 2012 оны төсөв төлөвлөгөөнд энэ мөнгийг суулгах асуудлыг нь бид бас тал талаасаа судалж явж байна. Мэдээж цэргийн хүн гэдэг бол тушаалаар явдаг. Хаа ч явж болдог. Тэгэхдээ тэр төв суурин газар бараг байдаггүй. Хамгийн гол аюул нь тэр байгаа байхгүй юу. Төв суурин газар байж байгаа бол нэг ондоо. Энэ чинь хилийн цэрэг бол хил дамжаад л явдаг. Ардын армийн анги салбарууд чинь мөн дамжаад л явж байдаг. Тушаалыг шөнө ч гэсэн байж л байдаг, өдөр ч гэсэн байж л байдаг. Нойртой хоолгүй явдаг ийм л алба гэдгийг та нөхөд надаар хэлүүлэлтгүй мэдэж байгаа. Тийм учраас энэ дээр бид дараагийн нөгөө тэтгэвэр тэтгэмжтэй холбоотой нэгдсэн бодлоготой орж ирье гэдэг энэ юмтай битгий хольж хутгаарай гэдгийг бас хүсмээр байгаа юм. 
Хоёрдугаар асуудал. Нийгмийн хамгаалал, хөдөлмөрийн яамыг шүүмжилмээр байна. Одоо иргэдтэй уулзаж байхад үндсэндээ ганц л юм ярьж байгаа шүү дээ. 1995 оноос хойш иргэдтэй уулзаж байна. Сонгуульд нам болгон ордог. Тэгэхэд ер нь бидний энэ тэтгэврийн зөрүүг арилгаад өгчихөөчээ гэдэг ганц л юмыг одоо хүн болгон ярьж байгаа. Их Хурлын гишүүн болгон тэрийг чинь шийднэ гээд л 2000 оноос хойш ингээд яваад байгаа байхгүй юу. Өнөөдөр шийдсэн юм нэг ч алга. Тэгээд л 2008 онд би бас одоо Их Хуралд дэвшээд явж байхдаа энэ асуудлыг иргэд тавихад нь энийг Улсын Их Хурал дээр шийднэ гээд л тэгээд явж байсан. Т.Ганди сайд бид хоёр нэг тойрогт дэвшээд явж байсан. Хамгийн ихээр л ярьж байсан юмны нэг шүү дээ. Тэгээд одоо үнэхээр одоо хэлэлцэж байна, боловсруулж байна, яаж байна гээд бүтэн 3 жил боловсруулж байна шүү дээ. Ингэж юманд хандмааргүй байгаа байхгүй юу. Тийм учраас яаралтай Байнгын хороо, би Байнгын хорооны гишүүн биш. Байнгын хороо яаралтай үүрэг өгөөд тэдэн сарын тэдний дотор оруулж ирээд юу яая гэдэг асуудлаа шийдэх юм бол эндээс болдог бол тогтоол гаргаад Хөдөлмөр, нийгмийн хамгааллын яаманд Засгийн газартаа шийдвэр өгчих ёстой байхгүй юу. Тэгэхгүй бол наадах чинь судалж байна гээд аягүй бол хойтонгийн 6 сард судалж байна, боловсруулж байна гээд л яваад ирнэ. Тийм учраас энэ чиглэл дээр нь манайхан нэлээн анхаарахгүй бол энэ бол үндсэндээ хийдэгээ хийгээд бүтээн байгуулалтаа хийгээд ирсэн тэр ахмадуудын ярьж байгаа юм бол яг л энэ байна шүү дээ. Өөр юу нэхэж байгаа юм. 
Тэгээд дээрээс нь нөгөө тэтгэвэр нэмэхдээ хувь биш ээ. Хувиа нэмж боломгүй байна. Өнөөдөр 500 мянган төгрөгийн тэтгэвэр авч байгаа хүн 30.0 хувь нэмэхээр 150 мянган төгрөг нэмэгдээд л 650 мянган төгрөг олдог. 100 мянган төгрөгийн тэтгэвэр авч байгаа хүн 30.0 хувь нэмэхээр 130 мянган төгрөг болоод ингээд л ийм харьцаа бий болоод байгаа учраас энийг тэгшитгэж байгаа тэгшитгэж байгаа гэж ярьсаар байгаад одоо би л лав сүүлийн 2 жил Их Хурал дээр сонсож байна. Тийм учраас энэ чиглэлээр жаахан анхаарлаа хандуулж, жаахан эрч хүчтэй явъя. Хугацаатай үүрэг өгөхгүй бол хугацаагүй юм бол тэгээд л яваад байгаа шүү. Тийм учраас энэ тал дээр хэлье. Баярлалаа. 
Д.Арвин: - За гишүүд ерөнхийдөө саналаа хэлж дууслаа. Д.Ганхуяг гишүүн. 

Д.Ганхуяг: - Хууль буцаж үйлчлэхгүй гэдэг бодлого барьж байгаа гэнэ, яам. Энийг та бүхэн нэг ойлгооч. Тэр ямар зүйл юм бэ. Зүгээр жижүүрийн үг байхгүй юу. Тухайн хууль гардаг. Энэ өдрөөс эхлээд хүчинтэй гэдэг. Тэрийг л хэлж байгаа юм. Тэрнээс төрсөн он, сар, өдөр нас хүйс, эсвэл ахмад. Амьд л байгаа бол Монгол Улсын иргэн хойно гарсан хүмүүст нэг удаагийн тэтгэмж аваад байхад өмнө нь гарсан авахгүй байна гэж болохгүй шүү дээ. Тэгээд яам өөрөөр хэлбэл энэ концепци, энэ үзэл баримтлал чинь Үндсэн хуулиар амьд, Монгол Улсын иргэн байх л юм бол тэгш, тэгш үүрэг хүлээнэ шүү гэдэг энэ асуудлаа барьж явах хэрэгтэй шүү дээ. Тэрнээс Үндсэн хуулиас давсан бодлого барьдаг яам гэж байж болохгүй шүү. Тэрийг анхаарах хэрэгтэй шүү. Хууль буцаж үйлчилдэггүй гээд л яриад суугаад байдаг. Тэгээд тэр чинь болохгүй шүү дээ. 
Д.Арвин: - Би ганцхан санал хэлчихье. Тэгээд бүгдээрээ санал хураалгая. Тэгэхээр энэ нэр бүхий гишүүдийн нэг удаагийн цэргийн тэтгэвэр, тэтгэмж, нэг удаагийн тусламж болгох энэ хуулийг дэмжиж байна. Тэгээд гишүүд өнөөдөр нөгөө хольж яриагүй л дээ. Ерөнхийдөө бидний өмнө тулгамдсан ганц зорилго бол энэ тэтгэвэр тэтгэмжийнхээ зөрүүг арилга гэдэг асуудлыг бид одоо чадахгүй байсаар байгаад 4 жил өнгөрчихлөө шүү дээ. Тэгэхээр одоо хугацаа бага болчихлоо. Тэгэхээр манайх бол мэргэжлийн Байнгын хороо. Ард иргэд, энэ Их Хурлын гишүүдээ л. 
Саяхан би ард иргэдийн уулзалт дээр Нийгмийн хамгаалал, хөдөлмөрийн яамнаас хариулж байгаа хариултыг сонсоход өнөөдөр Н.Аюуш даргын энэ хариулж байгаа шиг яах гээд байгаа нь мэдэгдэхгүй ийм бодлогогүй юм явсаар байтал бид нар ингээд зүгээр сууж байгаад одоо ингээд төсөв хэлэлцээд бас энд алга болоод эдийн засгийн юмандаа давамгайлаад яваад өгч байна. Ийм учраас би бас гишүүдэд санал хэлж байна. Ер нь Байнгын хорооноос, мэргэжлийн энэ Байнгын хорооноос ажлын хэсгээ яаралтай гаргачихвал яасан юм. Тэгээд асуудлыг татаж оруулаад Засгийн газар нь, яаманд нь чиглэл өгөөд ингэж хоёр талаасаа хийхгүй бол харсаар байтал ингээд өвөл болоод л, хавар болоод л тэгээд чуулгана завсарлачихна. Тэгээд иргэд их гарч байна. Ийм учраас ажлын хэсэг гарах нь зүйтэй. Сая гишүүд ерөөсөө бүгдээрээ л энийг хүсэж байна шүү дээ. Тэгэхээр өргөн барьсан хууль байгаа. Гэхдээ энэтэй холбогдуулаад ажлын хэсэг гаргаад урьдчилж тоотой хэдэн юмыг бид бүгдээрээ л мэдэж байгаа шүү дээ. Энд нь өөрсдөө ингээд ажиллаад, Засгийн газар чиглэл, яаманд чиглэл өгөөд өөрсдөө санаачилгыг авч явахгүй бол энэ одоо сая Н.Аюуш даргын ярьж байгаагаар бол бараг зөрүүгүй юм шиг юм яриад байна шүү дээ. Тэгээд ингэж бид яаж энэ ажил чинь явах юм бэ энэ ажил чинь. Ийм учраас ажлын хэсэг гаргах саналтай байна. Энийг гишүүд дэмжинэ байх гэж бодож байна. 
За ингээд хэлэлцэх асуудалтай холбогдуулж гишүүд асуулт асууж, санал хэлж дууслаа. 

Цэргийн албан хаагчдын тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төслийг чуулганы нэгдсэн хуралдаанаар хэлэлцье гэсэн саналтай гишүүд гараа өргөнө үү. 

14-өөс 10. 

За ингээд дэмжигдлээ. Байнгын хорооны санал, дүгнэлтийг чуулганы нэгдсэн хуралдаан дээр С.Эрдэнэ гишүүн танилцуулах уу. Ажлын хэсэг гарах нь зүйтэй биз дээ. За тэгээд гишүүд, оролцох гишүүд нь өөрсдөө оролцоорой. С.Эрдэнэ гишүүн, Ц.Батбаяр гишүүн, Х.Бадамсүрэн гишүүн, А.Тлейхан гишүүн. Ц.Дашдорж гишүүн. Энэ зөрүүнүүдийг нь бүгдийг нь дуусгачих. Анхаарал тавьсанд баярлалаа гишүүд ээ. Зөвхөн тэтгэвэр, тэтгэмжээ. Яг зүйтэй. Тэтгэврийн зөрүүг. Тийм. Ерөөсөө зөрүүгээ арилгах талаасаа ийм бодолтой байна гэдгээ бид өөрсдөө гаргахгүй бол одоо ингээд дууслаа шүү дээ энэ чинь, хугацаа чинь. За баярлалаа. 
Хуралдаан 11 цаг 20 минутад өндөрлөв.

Соронзон хальснаас хянаж буулгасан:


ХУРАЛДААНЫ ТЭМДЭГЛЭЛ 

ХӨТЛӨГЧ

